
KERWEREDD 1992 
 

Servus, wie gehts ich bin widder do ich  

bin ganz frisch vum Bund ingefloh. 

 

Vorisch Wach han ich misse inrigge 

doch vor de Kerb konnt ich mich net drigge 

drum lossen uns nothin zusamme e Schoppe schligge 

un vielleich in de Bar noch e paar Schnäpsjer vedrigge. 

 

Vorsjohr han die Leit gemennt ich war e Märe  

denn so richtich konnt mer mich glaab net vezehle here. 

 

Deshalb hammer uns die Anlage geleischt  

hoffentlich gebt se net uff ehre Geischt. 

 

Die Kapelle AA mußte wegen unserer Kerwedaa  

Ufftritte in ganz Deitschland absaa.  

Denn mittlerweile isses weit und breit bekannt,  

es is widder Kerb im Nerremohrer Land. 

 

Vun iwwerall her komme die leit fer se here,  

wie ich eich es Dorfgeschehe glossere.  

Ich will awwer jetzt anfange se berichde  

vun de Nerremohrer Leit un ehre Geschichte. 

 

Doch vorher dut die Musik noch enner bumbe  

un ich trink noch enner aus meim Humbe. 

Die Rheinpalz gebts schunn Johre bei uns im Ort  

das is a schäni Sach, weil es efach jeder hat. 

 

Mer kann drin lese allerlei Geschichte  

Politik es Wetter, Witze un Gedichte. 

 

Die Sporteck sollt mer a net vergesse  

do de met kann sich net e mol die Bildzeitung messe. 

 

Mojens frieh geht die Zeitung schun enaus, 

weil die kommt fascht in jedes Haus. 

 

Zeitunge werre veschickt 

per Fliescher un Schiff, 

per LKW un Bahn, 

un werre dann in de einzelne Ortschafte ausgefahr. 

Mancherorts werd se a ausgedrah, 

doch bestimmt net wie in Nerremohr mem Buldog 

durch die Geschend gefahr. 

 

So e Buldog is halt net das Wahre 

fer mojens um 5 die Zeitung aussefahre, 

er macht feel Krach un Benzin dud der a net spare. 

 

Daß das net gut geht, 

kann sich jeder denke, drum woller mer denne 

Zeitungsausfahrer e Liedsche schenke. 

 

Die Musik speelt jetzt net se knapp: 

„Resi, i hol di mit meim Traktor ab.“ 

Leschd Johr am Grummbeerfescht do war e bulle Hitz,  

do han die Leit nor vum Esse un Trinke geschwitzt. 

 

Weil die Landfraue han jedes Johr e gutes Programm  

komme die Leit ins Nerremohrer Land. 

 

Sie locke met allerhand gute Gerichte  

un hinnerher here mer noch e paar schöne Gedichte. 

 

Der Duft vun  de Grummbeergerichte geht durch ganze Tal  

der lockt net nur die Leit, sondern a Geibels ehr Schäf an. 

 

Die Schäf ware sich einich das do richt besser wie unser Gras.  

Drum sinse so schnell wie de Blitz no Nerremohr gerast 

 

De Karl-Heinz uns Traudel sinn schun vormittags vum Festplatz uffgebroch  

un an de Kreissparkasse sinse uff die Schaf getroff. 

 

Die zwä han die Gefahr erkannt 

un han die Schäf vun de Stroß getrepp 

un uff de Spielplatz verbannt. 

 

Doch die Schaf  sin jo net dumm  

die sinn gleich hinner de Kreissparkasse erumm. 

 

Es Traudel hat dann die Autos a gehall,  

so daß es net konnt komme zu em Unfall. 

 

De Karl-Heinz hat in de Zwischezeit de Walter alamiert  

un der hat dann sei Ausreißer hämgefehrt. 

 

Dem Schofsbauer vum Ort dem du mer nor rode 

sei Schaf liewer anseknote, 

sonst gebts es nächschdemol e saftiger Brote. 

Ehr liewe Leit.die Geschischte, wo ich aich vezehl 

die leit schunn a bisje länger serick unn saht eich bestimmt nimmi vehl. 

 

Doch weil die so gut war unn mer die leschd Johr noch net gewißt hann  

tra ich die halt heit vor, so hat das nämlich in unserem ungeschriwwene Gesetzbuch gestann. 

 

Aus Nerremohr is e Ehepaar  

mem Geiwel seim Ausflug met gefahr. 

 

De erschde Daa war e bisje stressig awwer trozdem schä  

bis se endlich am Ziel ware gabs dicke Bä. 

 

Am nächschde Morje beim Frühstücksdisch  

hat e Mann sei Fieß noch e bisje gelüft  

dodebei is scheinbar e Häppcne in de Schuh geritscht. 

 

Dann hat a schunn de Fahrer zum Abmarsch gebloß,  

uff so ner Ausfluchsfahrt is nämlich immer was los. 

 

Zu ner Besichtigungsfahrt sin se uffgebroch  

un am Ziel akumm noch a schänes Stick geloff. 

 

Wie se schun e ganzes Stick sin mascheert  

saht de Alfred zu seiner Fraa: 

„Mei rechter Fuß geht heit wie geschmeert!“ 

 

Owends im Hotel beim Owendesse hat er dann sei Fieß werre gelüft  

do war uff emol so e stechender Geruch in de Luft. 

 

Der gute Mann is dem Duft dann nogang unn hat entdeckt,  

daß die Lewwerworscht im Schuh drin steckt. 

 

Die Musik speelt dem Ausflügler: „Das Wandern ist des Müllers Lust, 

sogar met de Lewwerworscht im Schuck!“

Manche Straußbuwe mußt unbedingt e paar dumme Sache mache,  

do driwwer mußte zum Schluß jeder lache. 

 

In Nanzwiller is e Feschd fast iwwerall bekannt  

un das werd Wildsauparty genannt. 

 

Mir als Straußjugend hann uns uff die Socke gemacht  

un han de ganze Owend uff der Party vebracht.  

Es war ziemlich lustig, es wurd viel getrunk, 

 manche han, durch denne Schlamm, ziemlich gestunk. 

 

Am nächschde Daa laaft e Straußmäde durch unser Ort  

un als es am Brunne vorbeikommt, denkts sich: 

„Was macht dann der Neger dort?!“ 

Beim nähere hingugge werd em dann klar, 

daß das unser Thomas aus Elschbach war. 

 

Der hat sich uff de Wildsauparty arg zugesaut,  

so dreckisch hat er sich dann net hem getraut. 

 

Dort dut er sich dann saubermache  

un mer hotte a was zu lache. 

De Obst- un Gartenbauverein hat e Blumeschmuckwettbewerb gemach  

un am Erntedankfescht wurde die beschte met Preise bedacht. 

 

Die Preisträger han e Diplom grieht mit Blummebild  

un ware a all im Geschäftsanzeiger abgebild. 

 

Enner von denne erste Preise is iwwer de Moorbachhang 

met ner Familie häm gang, 

die wohnt do iwwe rechts riwwer vom Bahniwwergang. 

 

Gleich am nächste Daa han die doch e Babbedeckelschild  

im Briefkaschde gefunn, wo druff gestann hat: 

„Arbeiterunterstützungsverein, diese Anlage wurde  

in freiwilliger Arbeit im Jahre 1968 errichtet.“  

Die gut Fraa hat iwwerleht, wer das geschrib hann kennt,  

un warum sich do enner dra rennt. 

 

Sie kann sich nur vorstelle, daß die Olaach unne an de Stroß  

irgendwann emol vom Arbeiterverein aageleht wor war. 

 

Do hat se das Schild genumm un hats niwwer zum Vorstand gebrung,  

der hat sich das ganze aageguckt un hat emol kräftisch geschluckt:  

„Ei do guck e mol hin, wer steert sich dann do dra,  

awwer das muß enner geschribb han der iwwerhaupt kaä Ahnung hat,  

soweit ich wääs hat das de Gesangverein aageleht.“ 

 

Owends, wie de Bu hemkommt vun de Arwet, der is grad die  

Deer drin: „Bu, weeschde schun es neischde,  

mer han Hasser un Neider!“. „Warum dann das?“, froht der druff. 

 

Sie verzehlt ehrem Bu vun dem Babbedeckelschild  

un was se sich hat alles druff ingebild. 

 

Die gut Fraa hat misse selbscht lache, 

wie ehr Bu verzehlt, daß er das Schild uff de Arwet 

fer de Arbeiterverein hat solle mache, 

un es Diana das gemacht hat, 

weil das das so gut  kann 

un das musses dann in de Briefkaschte  geschmiss han. 

 

Ich muß dieser guten Frau noch sagen: 

„Nicht jedes Schild muß ein Hasser oder Neider gemacht haben!“ 

 

Die Musik speelt dere Fraa fer ehr Olaach am Bersch 

„Adelheid, schenk mir einen Gartenzwersch!“ 

 

Straußbuwe: „Wem is die Kerb...“

A Auto is e schäni Sach  

doch wenns kaputt is brauch mär jemand wos macht. 

 

Enner von unsere Straußbuwe hat gehehrt,  

daß in de Näh jimand is, wo Autos reparert. 

 

Er erkunnischd sich nom Weg 

un krieht vezehl,t 

wo die Autolackiererei steht. 

 

Als er dort akommt hat er net gewißt, 

ob das jetzt es erschde odder es zwedde Haus is. 

 

Erhat sich fer die erschd Hausdeer entschloß, 

das hät er besser sin geloß. 

 

Uff emol kommt e Schäferhund ausem Garde 

un de Georg versucht schneller wie da Hund se laafe. 

Er is dann quer durch de Garde gehetzt, 

doch do de met hot er sich e bisje verschätzt. 

 

De Hund hat em noch in de Arschbacke gebiß  

un hat em ganz schö die Hosse veriß. 

 

Ich kann dem Straußbu nur rote, 

entweder gehsche in de rischdische Garde 

odder vesuchscht schneller wie de Hund se laafe.

Beim Rentnertreff uff de Fels is immer läwe,  

dort dun se mol enner trinke, karten un vezehle. 

 

Bei manche werd de Besuch uff de Fels recht lang,  

so wie bei em do iwwe vom Hodeeck, der halt als öfters die Stang. 

 

Sowie der gute Mann hot genuch gesoff  

isser Richtung Heimat geloff. 

 

Wie der es Trampelpädsche anne schwankt, 

weil er hot ganz schä enner getankt,  

fallt der doch in die Brennessele enin,  

wo ne dann später de Helmut find. 

 

Dort hat mer kenne sieh wie er in de Hecke leit  

un sei Hundsche hat näwe droh gehockt un hat geheilt. 

 

Bei dem Sturz muß er wohl de Hausdeerschlissel velor hann,  

denn dehäm vor de Hausdeer hat er gekruscht in alle Dasche,  

hat ne awwer net gefunn. 

 

De Helmut hat de Schlissel später in de Hecke entdeckt,  

hat nem Erna geb un das hat ne dann ingesteckt. 

 

Frieh Mojens steht er mem dicke Kopp uff, 

er will nämlich so schnell wie möglich uff die Fels enuff. 

 

Sei Fraa ruft noch aus de Kich: „Ei, wo wilsche dann so frieh schun hie?“ 

„Och es is schä Wetter draus, ich geh met em Hund e bissje naus!“ 

Do denk sichs Erna: Wenn der mer net saht, wo der sich rumtreibt,  

dann sah ich em a net Bescheid, daß de Schlisse! dehäm leit. 

 

Uff de Fels akumm, dut er met Hack un Spate  

die halb Fels nom Schlissel umgrawe. 

Ich du dem gute Mann nur noch rote un do debei e Wort  

besonnersch betone: Besser die Worheet gesah,  

wie die halb Fels umgegrab. 

 

Die Musik speelt jetzt dem Mann vom Ort: 

„Schnaps, das war sein letztes Wort!“ 

Bevor ich komm zum Schluß will ich mich ohne Schranke  

bei alle Helfer un ganz besonnerschd bei de Werkvolkkapell bedanke. 

 

Ehr Leit dun jetzt all die Hänn aus de Säck eraus  

un gewwe unserer Musik ehr vedienter Applaus. 

 

Ich will mich nimmi länger uff de Läder erum drigge,  

ehr han jetzt bestimmt dorschd un wolle e paar Schoppe schligge. 

 

Fer die Getränke han unser Vereine reichlich gesorschd  

un wann ehr Hunger han, krien ehr e Worschd. 

 

Ich mach jetzt Schluß, mei Glieder wern schwer, 

ich muß heit Mittag schun werre bei die Bundeswehr. 

 

Wenn eich unser Kerweredd hat gefall, 

was ich doch hoffe: „Applaus, Applaus, Applaus!“ 

dann kenne ner die a kaafe, 

ehr misse dodezu noch net emol weit laafe. 

Ehr misse nor e Straußmäre odder Bu ahalle, 

die dun eich dann denne Gefalle. 

 

Anschließend du mer noch die drei Erschde danze,  

do danzt jeder met, ob er so lange Bä hat odder e Ranze. 

 

Awwer bevor mer dezu komme, das alles zu genieße,  

du ich noch unser Kerwestrauß begieße. 

 

Du sollschd es ganze Johr iwwer henke, 

daß die Leit noch lang an unser Kerb serick denke. 

 

Straußbuwe: „Wem is die Kerb...“ 

 

Ich sah eich noch Tschüß un Aufwiedersehn  

un feiere mer blos die Kerb noch recht schön. 


